
Исахова Гулазия Дуйсенхановна 

 әлеуметтік жұмыс магистрі, аға оқытушы 

Қазақстан, Нұр-Сұлтан 

 

Некенің заңды түрде бұзылуы ерлі-зайыптылардың ресми түрде 

ажырасуына алып келеді, дегенмен, ол неке заңды түрде тоқтатылғанмен 

ажырасудың әлеуметтік-экономикалық салдары бірнеше жылға созылатын 

процесс. Ажырасу, ол тек екі жұптың арасындағы жеке шешіммен ғана 

шектелмейді, ажырасудың салдары қоғамға да, ажырасқан адамдардың әл-

аухатына да, баланың өміріне де әсер етеді.  

Ажырасудың әлеуметтік-экономикалық салдарының бірден-бір 

компоненті, ол, ажырасқан отбасындағы кәмілеттік жасқа толмаған балаларға 

төленетін алимент болып табылады. Қазіргі кезде, біздің қоғам үшін ажырасу 

мәселесі өзекті мәселеге айналып отыр, оған дәлел ретінде соңғы үш 

онжылдықтың статистикалық мәліметтерін келтіруімізге болады. Қазақстан 

Республикасындағы ажырасу бойынша статистикалық мәліметтердегі 

көрсеткіштерді қарастыратын болсақ:  

 1990 жылы ажырасу саны –  43327  

 2000 жылы ажырасу саны – 27391  

 2017 жылы ажырасу саны –  54626  

Яғни, бұл көрсеткіштер бойынша, қазіргі кезде Қазақстанның 1000 

адамға шаққанда әрбір үшінші (3,03) некелескен азаматы ажырасқан [1].  

Осы үш онжылдықтағы көрсеткіштерді макро деңгейде қарастырар 

болсақ, стресстің тұрақсыздығы теориясының (relational stress theory) 

болжамы бойынша макроэкономикалық дағдарыс кезінде ажырасудың 

деңгейі жоғары болады [2].  

Ал, Қазақстанда 1990 жылы егемендік алған жылы және де 

экономикалық дағдарыс болған жылдар болып саналады. Егер ажырасу 

фактісі мемлекеттің экономикасына тәуелді деп қарастыратын болсақ, онда 

не себептен 2017 жылдың ажырасу бойынша саны 1990 жылдан басым болып 

тұр? деген сұрақ туындайды. Осы тұста ажырасудың себебі тек 

экономикамен байланысты емес, яғни қоғам тарапынан оған әсер ететін 

басқада әлеуметтік факторлар болуы мүмкін деп болжауға болады. Қосымша 

әсер етуі мүмкін факторларға мысалы келтірсек, олар: бала санының артуы, 

некелесудің артуы, адамдарда отбасылық құндылықтардың 

трансформациялануы, әйелдердің экономикалық эмансипациясы т.б.  

Ажырасудың салдары ретінде жалғасатын бірден-бір процесс, ол 

ажырсқан балалы отбасылардың алиментті алуы бойынша туындайтын 

сұрақтар болып табылады. Соның ішінде, әкенің немесе ананың балаға 

алимент төлеуден бас тарту немесе жалтару, жалақы көлемін азайту арқылы 

аз көлемді алимент төлеу. Және де соңғы кезде көп кездесетін жағдайдың 

бірі,  әкенің немесе ананың, неке заңды түрде бұзылған соң баланың өмірінен 

мүлдем алшақтауы.  

Алимент төлемеу немесе уақытылы алиментпен қамтамасыз етілмеуі 

ана мен баланың әл-аухатының төмендеуіне алып келетін жағдай. Сондықтан 

да, алиментті өндіру бойынша мәселелер қазақстандық қоғамда қазіргі кезде 

тек ғана талқыланып қоймай, атқарушы органдардың сол мәселе бойынша 

шешуге бағытталған іс-шараларын да атқарып отыр. 

Заңның негізінде, алименттің көлемі мен ата-ананың бала алдындағы 

атқаратын міндеттері айқындалғанымен, алимент төлеуде көбінде алимент 

төлеуші тараптың мүмкіндігінің жетпеуі немесе алимент төлеуден бас тарту 

сияқты мәселелер қоғамдық мәселеге айналуда. Сондықтан да, біздің осы 

мақала шеңберінде қарастыратын сұрақтарымыз, Қазақстан республикасында 

алимет көлемі қандай? Қазақстанда алимент төлеуші тараптардың алимент 

төлеуден бас тарту фактілері қаншалықты өзекті мәселеге айналып отыр? 

Мемлекет тарапынан алиментті өндіру бойынша қандай іс-шаралар жүзеге 

асырылып отыр?  

Қазіргі кезде алимент төлеу бойынша мәселелер отандық және 

шетелдік ақпарат көздерінде жиі талқыланып келеді. Қазақстандық ақпарат 

құралдардағы алимент мәселесіне қатысты қозғалатын тақырыптарда, 

көбінде алимент төлеуден жалтару немесе бас тарту сияқты фактілердің орын 

алып отырғандығын айтады.  

  Қазақстан Республикасының «Неке және отбасы» туралы заңына 

сәйкес ата-анасы ажырасқан жағдайда балаға төленетін алимент туралы 

бекітілген талаптары бар. Осы заңның 5-бөлімі «Отбасы мүшелерiнiң 

алименттiк қатынастары» деп аталады, бұл бөлімде ата-аналардың кәмілеттік 

жасқа толмаған балаларын асырап бағу міндеттері, алимент өндіру 

талаптары, әкесі баласына алимент төлеу мүмкіндігі болмаған жағдайда ата-

әжелерінің жағдайы келсе солардың төлеуі міндеттері еңгізілген. Заң 

бойынша өндірілетін алименттің көлемі бала санына, баланың жас 

ерекшелігіне және де алимент төлеуші тараптың кіріс көзінің көлеміне 

байланысты өзгеріп отырадығыда ескерілген [3]. Яғни, алименттің көлемі 

базалық минималды өлшеммен бекітілмейді. Алименттің көлемі алимент 

төлеушінің жалақы мөлшеріне және егер жұмыссыз болса мемлекет 

тарапынан бекітілген орташа жалақы көлеміне байланысты өзгеріп отырады. 

Қазақстанда алименттер төлеуші тараптың кез-келген кіріс көзінен 

өндіріліп алынады. Яғни, ҚР-да алименттің минималды көлемі бекітілмеген. 

Алимент мөлшері келесі факторларға байланысты: 

- ата ана арасында төлемнің көлемі жазылған келісімнің болуы;  

- бала саны; 

- кіріс көз деңгейі; 

- алимент төлеуші ата ананың кіріс көзінен төлеу талаптары. 

 Сонымен қатар, алимент төлеудің көлемінен бөлек, мезімдеріне де 

қатысты да талаптар ескертіледі, олар: үнемі, бір реттік, жалпы кіріске үлес 

ретінде, мүлікті ұсыну ретінде, басқа да жағдайларға байланысты.  

 Бала санына байланысты төлемдерге қатысты қарастырар болсақ, 

онда мынадай талаптар бар: 

- кәмілеттік жасқа толмаған бір бала болса, алимент төлеушінің кіріс 

көзінен 25% төлем алынады; 

- кәмілеттік жасқа толмаған екі бала болса, алимент төлеушінің кіріс 

көзінен  1/3 бөлігінен төлем алынады; 

-  50% үш бала немесе оданда көп бала болған жағдайда. 

Сот бойынша кей жағдайларда алимент көлемі ұлғайып немесе 

қысқарып отырады, оған себеп екі тараптың отбасылық және материалдық 

жағдайына байланысты болады.  

Жоғарыда келтірген мәлімет бойынша, алимент көлемі алимент 

төлеуші тараптың кіріс көз деңгейіне, материалдық жағдайына байланысты 

өзгеріп отырады. Заң бойынша тікелей алименттің бекітілген минималды 

көлемі болмағанымен, алименттің көлемі, алимент төлеушінің жалақы 

мөлшеріне байланысты болып отыр.  

Егер алимент төлеуші жұмыссыз болған жағдайда «Неке және отбасы» 

169 Кодекс бойынша ҚР-да бекітілген орташа жалақы мөлшерінен бала 

санына байланысты нақты ақшалай соммасы бекітіледі [4]. Мысалы, 2018 

жылға Қазақстан Республикасы бойынша бекітілген орташа жалақы 152,442 

теңге құрады [5]. Осы мәліметтерді ескере отырып, кәмілеттік жасқа 

толмаған бір балаға жұмыссыз алимет төлеуші әкесі немесе анасы, айына 

балаға 38 110 теңге көлемінде алимент төлеуге міндетті. 

Алимент көлемі заң бойынша бекітіліп, анықталғанымен практикада 

алимент төлеуден бас тарту немесе жалтару фактілері өте көп. Алиментті 

өндіру бойынша Қазақстан Республикасының Бас прокуратурасы Құқықтық 

статистика және арнайы есепке алу жөніндегі комитетінің атқарып отырған 

іс- шарасын айтуымызға болады [6]. Құқықтық статистика және арнайы 

есепке алу жөніндегі комитетінің сайт парақшасында алимент төлемеген 

тұлғаларды іздеу шарасы жүзеге асырылады. Онда алимент төлемей жүрген 

азаматтардың аты-жөні мен фотографиялары жүктелген және арнайы іздеу 

құралы арқылы аты жөнін терсеңіз сол адамның алимент төлемей жүргенін 

анықтай аласыз. Сайт парақшасын ақтара отырып біз, алимент төлеуден тек 

ер адамдардың ғана емес, әйел адамдардың да бас тартқанын көреміз. Осы 

тұрғыда баланы материалдық тұрғыда қамтамасыз етуден бас тартқан 

тұлғалардың басым екендігін көруімізге болады.  

  2014 жылы британдық журнал «Economist» ажырасу бойынша елдер 

арасында Қазақстан біріші ондыққа кірген. Сонымен қатар, атқарушы 

органдардың 2015 жылғы көрсеткіштері бойынша 370 480 балаларды 

қамтамасыз ету үшін алимент өндіру бойынша 279 386 құжаттар тіркелген. 

Және де бұл көрсеткіш жыл сайын өсіп келеді [7]. 

Алиментті өндіру бойынша жұмыстарды атқару барысында Қазақстан 

республикасының Бас прокуратурасы 985 алимент өндіріп алуға өтініш 

бергендер мен 981 алимент төлеуге міндетті адамдар арасында сауалнама 

жүргізген. Зерттеудің нәтижесінде, алимент төлемеудің объективті және 

субъективті себептері анықталған. Алимент төлемеудің объективті 

себептеріне: 

а) жұмыссыз және тұрақты кірістің болмауы; 

б) бас бостандығынан айыру мекемесінде болғаны үшін; 

в) жұмыс берушінің кінәсінен жалақы алмайды; 

г) жұмыс істемейді, себебі кәмілеттік жасқа толмаған ата-ана 

болғандықтан; 

д) еңбекке қабілетсіз болғандықтан. 

Алимент төлемеудің субъективті себептері бойынша:  

 а) баламен қарым-қатынас келтіргені үшін алимент өндіруші 

арасында теріс қатынас орнағаны үшін; 

б) сенбейді, себебі төленген алименттің қайда жұмсалатынын 

білмегендіктен; 

в) қарызды өтеу үшін ғана жұмыс жасағысы келмейді;  

г) алиментті төлеу процедурасын білмегендіктер (түсіндірмелік 

ақпараттың болмауы) [6, 11-12 б].  

 Жалпы, алимент төлеуден бас тарту немесе жалтару бойынша 

мәселелер тек қазақстандық қоғамға ғана тән емес, шетелдік әдебиеттерде де 

осы мәселе кеңінен талқыланады. Және де, алимент өндіру бойынша, оның 

себебін анықтау бойынша көптеген зерттеу жұмыстары да баршылық. 

Мысалы, Ресейлік мәліметтерді қарастыратын болсақ социолог 

Т.А.Гурконың айтуынша, Ресейде ажырасудан кейін балаларға деген қарым-

қатысты қатынас көбінде реттелмеген. Көптеген әкелер алиментті ақылға 

қонымды мөлшерде төлеуге дайын, бірақ есесіне баланың бауыр басқанын, 

қартайған шағында қамқор болатындығын қалайды [8].  

Ресейлік және  басқада әлеуметтік зерттеу жұмыстарының мәліметтері 

бойынша, әкелерінің балаларына алимент төлегісі келмеудің негізгі 

себептері, көбінде баланы қамқорлығына алған анасына деген реніші, 

отбасыдан кеткен әкенің баламен жеткіліксіз қатынаста болуы. Қаншалықты 

бұрынғы отбасымен қарым қатынас тығыз болса, соншалықты әкенің 

алимент төлемеу жағдайы аз болады.  Баланың материалдық қамтылу 

құқығының бұзылуына әсер ететін тағы бір жағдай, анасының антисоциалды 

өмір салтын сүретін әкемен қарым-қатынас жасағысы келмейтіндігінде. 

Кейде әйелдердің алиментті өндіріп алғысы келмейтін жағдайлар, бұрынғы 

күйеуінің отбасын тастап кеткеніне деген реніш немесе ажырасуды өзі 

бірінші болып шешім қабылдағандықтан өзін кінәлі сезіну жағдайларынан 

болады. Кедей аудандар мен кішігірім қалаларда алимент өндіруге өтініш 

бермеудің себебі әлеуметтік-экономикалық сипатта болады, мысалы, 

бұрынғы күйеулерінің жұмыссыз болуы [9]. 

Ал, АҚШ-ты қарастыратын болсақ, зерттеушілер алимент төлемеудің 

негізгі себебі кедейлік пе? Жоқ әлде адамдардың эгоистік қасиеттерінен бе? 

Деген сұраққа жауап іздеуде американдық отбасыларды ұлттық деңгейде 

зерттеудің (NSAF) көрсеткіштерін талдайды. Ұлттық деңгейдегі зерттеудің 

сауалнамасы негізінен үй шаруалығына, отбасы мүшелеріне, кіріс көздердің 

көлемі мен жұмысбастылыққа қатысты сұрақтарға негізделген. Дегенмен 

зерттеудің нәтижесінде қанша отбасыдан кеткен (ажырасқан) ер адамдар мен 

әйел адамдардың және балалардың сандық көрсеткіштері алынған. Алимент 

бойынша мәселелерді қарастыруда, зерттеушілер алимент төлемейтін ер 

адамдардың барлығы кедей дегенді білдірмейді деген қорытындыға келеді. 

Өйткені 2,5 миллион отбасыдан кеткен ер адамдардың барлығын кедей деп 

айту мүмкін емес. Себебі,  алимент төлемеген ер адамдардың 44 пайызының 

қаржылық қиындығы жоқ және кедейлік деңгейінен жоғары деңгейде өмір 

сүретін ер адамдар. 

Алимент төлемейтін кедей топтарғы адамдарға мигранттар мен 

этникалық топтар және түрмедегі немесе түрмеден шыққан ер адамдар, 

мүмкіншілігі шектеулі адамдар жатады екен. Олардың тұрақты жұмысқа 

орналаса алмау себебіне әсер ететін негізгі факторларда бар. Олар, 

біріншіден-білімдері төмен; екіншіден-еңбек өтілі аз; үшіншіден-

денсаулықтары нашар болып келеді. Сондықтан да, бұл топтағы адамдарға 

еңбек нарығында жұмысқа орналасу қиын. Зерттеу нәтижесінде, алимент 

төлемеудің негізгі себебі кедейлік, жұмыссыздық мәселелеріне ғана тәуелді 

емес, оған әсер ететін басқада факторлар бар деген қорытындыға келеді [10]. 

Мақаланың қорытындысында, отандық және шетелдік мәліметтерді 

талдай келе, алимент төлемеудің себептерін анықтау бойынша әр елдің 

өзіндік атқарып отырған жұмыстары бар екендігін көреміз. Қазақстандық 

шынайылықта ажырасудың әлеуметтік-экономикалық салдары, соның ішінде 

алимент мәселесімен Бас прокуратура жұмыс жасағанымен де, ажырасудың 

салдары толық емес отбасылардың материалдық қиындығының негізі болу 

арқылы өзекті мәселеге айналып отыр.  

Сондықтан да, алимент төлемейтін тұлғаларды мемлекет тарапынан 

жазалап ғана қоймай, алимент төлемеудің салдары баланың өміріне, әл-

аухатына қаншалықты зиян екенін дәріптейтін қосымша ақпараттық 

құралдар қажет. Және де, Қазақстанда алимент төлеуден бас тарту немесе 

жалтару  мәселесі не себептен жылдан-жылға артып келе жатқандығын 

анықтайтын арнайы әлеуметтік зерттеу жұмыстарын жүргізу керек.  

